
        
            
                
            
        

    
	ЗАЙЛШГҮЙ ШИЙТГЭЛ – 11

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХОШУУЧ ГЕНЕРАЛ  Н. МАЙОРОВ

	КРАСНОДАРЫН ШҮҮХ АЖИЛЛАГАА

	Краснодар хотыг би сайн мэддэг байсан. 1920 онд би энэ хотод 9-р армийн цэргийн шүүхэд ажиллаж, дараа нь дайны өмнө Краснодарт хэдэн удаа ирж байсан. Энэ бол хуайс, гүйлс, алимын модоор бүрхэгдсэн битүү цэцэрлэгт хот байсан. Краснодарчууд энэ хотоо баяр баясгалангийн хот гэж нэрлэдэг билээ. Үнэхээр ч, гудамж цэцэрлэг дэх залуучуудын баяр хөөр, захын шуугиан чимээ, гудамжаар явж байгаа пионер багачуудын бөмбөрийн дуу, золбоо жавхааг харахад баярлахгүй байж болдоггүй юм. 

	Дараа нь би Краснодарт 1943 оны гуравдугаар сард, түүнийг фашистын түрэмгийлэн эзлэгчдээс чөлөөлсний дараа очсон юм. Хот маш их эвдрэн сүйдсэн байлаа. Хуучин танил гудамжнууд огт өөр болсон байв. Галд шатаж эвдэрч сүйдсэн, нурж хэмхэрсэн байшин балгас энд тэндгүй лүглийн харлана. Дээд сургууль, техникум, номын сан, соёлын ордон, сууцны олон зуун байшинг бөмбөгдөн нураажээ. Хүмүүс туулж өнгөрөөсөн аймшигт зовуурь зүдрэлээс бүрэн ангижирч хараахан чадаагүй байв. Үй олноор нь хордуулан алагч машин болон хүний хүүрээр дүүрсэн гуу жалгын тухай, үр хүүхдээ хэрхэн цаазлуулж байсан тухайгаа л тэд ярьж байсан үе. 

	Хордуулан алагч энэ машин анх эхлээд баасан гараг бүрд, дараа нь өдөр бүр хотын гудамжаар явдаг байжээ. Ялангуяа гитлерийн зандалчид хотоос зугтан гарахын өмнөхөн тухайлбал 1943 оны нэгдүгээр сард байнга шахуу үзэгдэх болжээ. Үхлийн энэ машин хотын зах руу яаравчлан хурдалж танкнаас хамгаалах жалгын хажууд очиж зогсоно. Түүний хаалга автомат ажиллагаагаар өөрөө онгойход дотроос нь цэнхэр утаа суунаглана. Фашистууд хэдэн арван хүний хүүрийг машин дотроос ухсан нүх, жалга руу гарган хаяж дараагийнхаа ээлжийг тээвэрлэн авчрахаар хордуулан алагч машинаараа хотын зүг яаравчлан давхина. Фашистуудад цаазлагдсан хүмүүсийн дотор Краснодарын нэртэй нэртэй хүмүүс байв. Тэдний дотор профессор Вилик, хөгжимт инээдмийн театрын авьяаслаг жүжигчин Елизаветский, түүний арван зургаан настай охин Лиза, хотын ахмад эмчийн нэг Красникова, 36-р дунд сургуулийн багш Фиденко, сургуулийн захирал Никольченко, пионер сурагч Витя Сузак, Улаан армийн офицер Возьмищевын эхнэр, охин зэрэг бусад краснодарчууд байсан. 

	Краснодар хот болон краснодарын хязгаарын бусад хотуудыг чөлөөлсний дараахан илэрхий болсон фашистуудын гэмт үйл ажиллагааны заримаас дурдъя. 

	1942 оны наймдугаар сарын 21—22-ны өдрүүдэд гитлерийн зандалчид тус хотод оршин сууж байсан бараг бүх еврейг хүйс тэмтэрч ганц хоёрхон еврей хүн амьд үлджээ. 

	1942 оны наймдугаар сарын 23-нд Краснодар хязгаарын хий судлалын эмнэлэгт хэвтэж байсан 320 өвчтөнийг алжээ. 

	1942 оны аравдугаар сарын 9-нд фашистууд Симферополын хүүхэд асрах газраас Ейск хотноо нүүлгэн шилжүүлсэн 214 хүүхдийг хотын зах руу машинаар авчирч нүхэнд амьдаар нь булжээ. Тэд 4—7 хүртэлх насны хүүхдүүд байжээ. 

	Белореченская гэдэг төмөр замын өртөөн дээр фашистууд зөвлөлтийн 80 шархадсан цэрэг офицерыг ачааны хоёр вагонд хийж түгжээд шатаажээ. 

	Белореченская сууринаас Вечнов тосгон хүрэх замд гитлерийн алуурчдад тамлуулан яргалуулсан зөвлөлтийн цэргийн 88 олзлогдогсдын хүүр олджээ. 

	Воронцово-Дашковское тосгонд германы булаан эзлэгчид зөвлөлтийн 204 олзлогдсон шархтай офицер цэргүүдийг бууны жадаар ямар ч энэрэлгүйгээр хатган сүлбэх, хамар чихийг нь огтлох зэргээр тамлаж алжээ. Новоалексеевское тосгонд байсан хүнд шархтай 14 цэргийн албан хаагчид ч мөн тийм зовлон амсжээ. Фашистууд Краснодар хотоос зугтан гарахынхаа өмнө зөвлөлтийн 80 иргэдийг гудамжинд дүүжилсэн байлаа... 

	Краснодар хотыг чөлөөлсний дараа Улсын онцгой комисс түрэмгийлэн эзлэгчдийн гэмт хэргийг мөрдөн шүүж эхэлсэн юм. Гитлерийн зандалчид зөвлөлтийн олон арван энгийн номхон иргэдийг тарчилган алж Кубанийн олон тосгоны энгийн номхон хүн амыг толгой дараалан устгаж байсныг нь комисс шүүн тогтоосон юм. Түрэмгийлэн эзлэгчид болон тэдний хань хамсаатан манай эх орноос урван тэрслэгчид, зөвхөн хортой хий ашиглах аргаар 7000 орчим зөвлөлтийн иргэдийг устгасан байна. 

	Фашистуудын түрэмгийлэн эзлэгчдээс Зөвлөлт Кубанийн нутаг дэвсгэр дээр өдүүлсэн хэрцгий ялт хэргийн тухай улсын онцгой комиссын даалгавраар орон нутгийн байгууллагуудаас цуглуулсан материалуудыг уг гэмт хэрэгтнүүдийг мөрдөн шүүж эрүүгийн хариуцлага хүлээлгэх зорилгоор ЗСБНХУ-ын ерөнхий прокурорт илгээсэн байлаа. ЗСБНХУ-ын Ерөнхий прокурор германы булаан эзлэгчдийн зэрлэг үйл ажиллагааг мөрдөн хянаж үзээд хүн төрөлхтөн, энх тайвны эсрэг ялт ажиллагаа үйлдсэн гэмт этгээдүүдийн хэргийг нийтийн өмнө ил таслан шийтгэхийн тулд уг материалуудыг Хойд Кавказын фронтын цэргийн шүүх таслах газарт илгээжээ. 

	Энэ хэргийг яллан шийтгэх шүүх ажиллагаанд миний бие даргаар оролцсон билээ. Хууль цаазын хошууч генерал Л. И. Яченин улсын яллагчаар ажиллав. 

	Ялын тогтоолд фашистуудын зандалчид Краснодар хотыг түрэмгийлэн эзэгнэж байсан зургаан сарын хугацаанд Зөвлөлтийн олон арван мянган иргэн, түүний дотор хүүхэд багачууд, өвгөд хөгшид, эмэгтэйчүүд, цэргийн олзлогчдыг янз бүрийн зэрлэг аргаар алж байжээ гэж заасан байв. Энэ ялт ажиллагаа германы 17-р армийн командлагч хурандаа генерал Руофын шууд заалтын дор явагдаж байв. Цаазлах ажиллагааг гестапийн толгойлогч Кристман, түүний туслах ахмад Раббе нар гардан удирдаж хүмүүсийг алах, дүүжлэх, хордуулан алагч машинаар устгах ажлыг гестапийн офицер Пашен, Босс, Ган, Сарго, Мюнстер, Мейер, Сальге, Винц, гестапийн эмч Герц, Шустер нар гүйцэтгэж байсан ба орчуулагч Эйкс, Шертерлан нар энэ ажиллагаанд тус дөхөм болж байсан байна. 

	«Зондер баг СС—10—А» гэгч залхаан цээрлүүлэгч байгууллагад ажиллаж байсан эх орноосоо урвагч В. Тищенко, Н. Пушкарев, И. Речкалов, Г. Мисан, М. Ластовина, Г. Тучков, Ю. Напцок, И. Котомцев, В. Павлов, И. Парамонов, И. Кладов нар бол фашистын алуурчдын идэвхтэй туслагчид байсан юм. 

	Гэвч хэрэгтний суудалд эдгээр урвагчдын хамт гитлерийн алуурчид Руоф, Кристман, Сарго болон бусад гэмт этгээд байгаагүй нь тун харамсалтай. 

	1943 оны долоодугаар сарын 14-нд Краснодарын «Великан» гэдэг кино театрт Зөвлөлт Кубанийн нутаг дэвсгэрт өдүүлсэн хэрцгий балмад хэрэгт оролцогчдын хэргийг шүүх ажиллагаа эхлэв. 

	Гэмт хэрэгтэн 11 этгээдийг хурлын танхимд оруулж ирлээ. Тэд цөмөөрөө эх орноосоо урваж зөвлөлтийн хүмүүсийг цаазлан алахад оролцсон хэргээр шүүхэд шилжсэн учир эрүүгийн хамгийн хүнд гэмт хэрэгт татагдан яллагджээ. 

	Шүүх таслах газрын тогтоосноор зөвлөлтийн нэрт өмгөөлөгч С. К. Казначеев, И. А. Назаревский, В. И. Якуненко нар тэднийг өмгөөлөв. 

	Шүүхийн хурлын танхимд олон зуун хүн тэдний дотор зөвлөлтийн болон гадаадын хэвлэлийн төлөөлөгчид байв. Германы булаан эзлэгчдийн зэрлэг үйл ажиллагааг мөрдөн шүүх Улсын онцгой комиссын гишүүн А. Н. Толстой, Краснодарын намын ажилтнууд, Хойд Кавказын фронтын командлалын төлөөлөгчид энд хүрэлцэн ирсэн байлаа. В. Тишенко зовсон, гэмшсэн хүний янз үзүүлж гөлөлзсөн нүдээ доош, дээш нь гүйлгэж ер бусын мэдүүлгийг илэн далангүй хамгийн түрүүнд өглөө. 

	Энэ урвагч 1942 оны наймдугаар сард германы цагдаагийн газарт сайн дураараа элсэн орж, эхлээд «Зондер баг СС—10—А»-д ахлагчийн тушаалд, эцэст нь нууц тагнуулын үүргийг гүйцэтгэхийн сацуу гестапийн мөрдөн байцаагчийн тушаалд дэвшин ажиллаж байжээ. 

	Эдгээр албан тушаалд ажиллаж байхдаа Тищенко гестапийн офицер Босс, бусад нацистуудын хамт зөвлөлтийн идэвхтнүүдийг шууд баривчлах ажлыг эрхэлдэг байжээ. Тэрээр гестапийн офицер Сарго, Сальге нарын удирдлагын дор мөрдөн байцаах ажиллагаа явуулж зөвлөлтийн иргэдийг зодож жанчиж байжээ. Түүний санаачилгаар баривчлагдсан зөвлөлтийн иргэдийг залхаан цээрлүүлж байв. Тищенко хэрцгий эрүү шүүлтээ явуулахдаа хүний гар мушгих, зүүгээр хатгах, үсийг нь зулгаах, тэднийг элдвээр зовоож орилуулах үедээ хөгжим дуугарах зэрэг янз бүрийн арга хэрэглэдэг байсан. 

	Ямар ч гэм буруугүй үй олон эрэгтэй, эмэгтэйчүүд, хүүхдүүдийг энэ гэмт хэрэгтэн хордуулах буюу буудах зэргээр устган алсан байна. Гестапийн байгууллагад дур зоргоороо аашлах явдал ноёрхож хүмүүсийг үй олноор нь устгах систем хэрэгжиж байсан гэдгийг тэрээр шүүхийн хурал дээр хүлээн зөвшөөрөхөөс өөр аргагүй болжээ. Гестапийн газар баривчлагдсан хүмүүст ямар ч ял тулгадаггүй байсан юм. Гэрчийн этгээд ч авчирдаггүй, нүүрэлдүүлэх, уулзуулах ажил ч явуулдаггүй, дүрмийн дагуу гитлерийн зандалчид «хэрэгтнүүдийг» ихэвчлэн согтуу байхдаа байцаан асууж, төмөр утас, нарийн гөрмөл ташуураар ороолгох, гутлынхаа хатуу улаар дэвсэх, үсийг нь зулгаах, хумсыг хуулах зэргээр харгисалдаг байлаа. Гестапийн офицер Кристман, Раббе, Сальге, Сарго нарын зэрэг бусад зандалчид баривчлагдсан эмэгтэйчүүдийг хүчирхийлдэг байсан гэдгийг тэрээр нотолж байв. Тищенко баривчлагдагсдыг өөрөө биечлэн зоддог байсан ба түүний тулган мөшгөх ажиллагааны уршгаар зөвлөлтийн олон нийтийн зүтгэлтэн Саркисов, Патушинский нарын зэрэг хүмүүсийг буудан алж бусад олон хүмүүсийг хорих лагерьд илгээж байсан гэдгээ Тищенко шүүхийн хурал дээр хүлээжээ. Тищенко хэрэг явдлыг сайн мэдэж байсны хувьд хордуулан алагч машины бүтэц, зохион байгуулалт, зориулалтын тухай шүүхэд тодорхой ярьсан юм. Энэ бол 8 тонны даацтай, давхар ханатай, автобус шиг харагдуулахын тулд хиймэл цонх хийсэн машин байжээ. Ар талын хананд бин битүү хаагддаг хаалгатай, кузовын дотор талд тортой. Тэр торон дундуур машины дизелиэс кузов руу тусгай боловсруулсан хорт хий шахдаг хоолой суулгасан байв. Машин зогсоод мотор нь ажиллаж байхад доторх хүмүүс нь 6—7 минутын дараа, машиныг хөдөлгөөнд байхад 9—10 минутын дараа үхэж эхэлдэг гэнэ. 

	Хоригдлууд энэ машин дотор үхэл хүлээж байдаг гэдгийг мэддэг байсан учир машин руу орохоос шууд эсэргүүцэж орилж хашхирч туслалцаа дэмжлэг хүсдэг байжээ. Гестапийнхан Тищенкогийн оролцоотойгоор хоригдлуудыг энэ машинд хүчээр түлхэн оруулдаг байсан байна. 

	Хүмүүсийг машинд суулгах ажлыг гестапийн толгойлогчид хурандаа Кристман, ахмад Раббе болон гитлерийн бусад цэргийн офицерууд удирддаг байжээ. Тищенко нэгэн удаа 67 том хүн, нэгээс таван насны 18 хүүхдийг хордуулан алагч машинд түүний оролцоотойгоор хэрхэн албадан оруулсан тухайгаа ярилаа. 

	— Машинд эхлээд эмэгтэйчүүдийг оруулж дараа нь хэрчим мод ачих мэт тэдний хүүхдүүдийг араас нь хаялж гарав. Хэрэв эх хүүхдээ хамгаалбал түүнийг ухаан алдтал зоддог байж билээ. Нэг эрэгтэй хүүхдийг барьж хордуулан алагч машин руу хийх гэтэл тэрээр гестапийн цэргийн гарыг хазчихсанд хажууд нь байсан өөр нэг цэрэг тэр хүүхдийн толгойг бууныхаа бөгсөөр хага цохисон юм гэж тэрээр мэдүүлж байжээ. 

	— Чухам юу ийнхүү эх орноосоо урвахад хүргэв ээ? гэсэн шүүгчийн асуултад Тищенко хариулахдаа:

	— Би Зөвлөлт засаг, Краснодарт тогтнож чадахаасаа өнгөрчээ гэж бодож байсан нь намайг германы цагдаагийн газар сайн дураараа элсэн ороход хүргэсэн юм. Би тэнд ажиллахаар сайн дураараа орохдоо фашистуудад сайн үйлчилж өөрийнхөө болон гэр бүлийнхээ амьдралын ирээдүйг сайхан болгоно гэж итгэж байсан юм гэжээ. 

	Дараа нь хэрэгтэн Н. Пушкаревыг байцааж эхлэв. Тэрээр гестапод бас л сайн дураараа элсэн орж удалгүй тушаал ахисан этгээдийн нэг юм. «Би герман цэргийн дарга нарын дунд нэр хүнд олж авахын тулд сайн ажиллахыг үнэхээр хичээдэг байсан юм. Тийм учраас ч тэд, намайг тийнхүү албан тушаалд дэвшүүлэн тавьсан билээ гэж» Пушкарев шүүхийн хурал дээр илэн далангүй хэргээ хүлээж байжээ. 

	Пушкарев «Зондер баг СС—10—А»-гийн салбарын дарга байхдаа тэр багийн бусад залхаан цээрлүүлэгчдийн хамт Гладковская, Красный Псебебс суурин, Анап болон Кубанийн хүн ам ихтэй бусад хот руу хэд хэдэн удаа очиж зөвлөлтийн хүмүүсийг мөрдөх, алан хядах, буудах ажиллагаанд оролцож байжээ. Анапад нэг удаа явж байх үеэр энгийн номхон 20 хүний амь насыг бүрэлгэн сүйтгэхэд оролцож байсан гэж хэрэгтэн Пушкарев шүүхийн хурал дээр ярьж байлаа. Тэдний хувцас хунарыг нь тайлуулж ухсан нүх рүү өшиглөж оруулаад автоматаар тулгаж бууджээ. 

	Гестапчууд зөвлөлтийн хүмүүсийг яаж хэрцгийлэн цээрлүүлж байсан тухай Пушкарев өгүүлэв. Байцаалтын дараа хөл дээрээ зогсож чадах хүн цөөн үлддэг байсан ба ихэнх хүмүүс зүс царай нь огт танигдмааргүй, цус нөж, хүрэн няц болж, яс нь хугарч гэмтдэг байжээ. Гестапийн толгойлогч Кристман онцгой харгис байсан ба бусад алуурчид ч түүнээс нэг их дутуугүй байжээ. 

	1942 оны арван хоёрдугаар сард баривчлагдсан нэгэн эмэгтэй зугтахаар завдахад Пушкарев түүнийг буудах тушаал өгчээ. Тушаал авсан цэрэг түр саатсанд Пушкарев түүний бууг шүүрэн авч, өөрөө тэр эмэгтэйг буудан алжээ. 

	Тэрээр баривчлагдсан хүмүүсийг утаагаар хордуулан алахад биечлэн оролцож байснаа хүлээн зөвшөөрчээ. Нэг удаа хордуулан алагч машинаар 11 хүүхэд, тэдний дотор хэдэн хөхүүл хүүхэд алж байсныг тэрээр нүдээрээ харжээ. 

	1943 оны хоёрдугаар сарын эхээр фашистын зандалчдыг Краснодараас зугтан гарахын өмнө гестапийн шоронгийн бүх өрөө тасалгаа пиг дүүрэн хүнтэй байжээ. 

	— Пушкаревыг харуулд байхад, гестапийн байшингийн доод давхраас бууны чимээ, хүний орилох дуу дуулдаж, дараа нь германы цэргийн дарга нарыг тэндээс гарснаас хойш улаан гал цонхоор улалзаж эхэлжээ. Пушкарев тэндээс нэг ч хүнийг гаргахгүй байх үүрэгтэй байсан тул тэнд түгжигдсэн хүмүүс цөм шатсан гэж Пушкарев шүүхийн хурал дээр хэлж байв. 

	— Фашистууд Краснодараас гарахдаа хотыг дэлбэлэн устгаж зөвлөлтийн иргэдийг аль болох их хэмжээгээр устгаж, үлдсэнийг нь авч явах тухай генерал Руофийн нууц тушаалын талаар гестапийн мөрдөн байцаагч Винц согтуудаа над үг алдсан юм гэдэг мэдүүлгийг Пушкарев бас өгсөн юм. Хойд Кавказын фронтын цэргийн амжилттай довтолгоо гитлерийн зандалчдын энэ ялт санаархлыг бүрэн хэрэгжүүлэх бололцоо олгоогүй юм. 

	Дараа нь шүүх таслах газар, урьд өмнө улсын хөрөнгийг шамшигдуулан идэж, хулгайлж байсан хэргээр хоёр удаа шийтгүүлж шоронгоос тэнсэнгээр гарч байсан хэрэгтэн И. Речкаловыг байцаан асуужээ. Тэрээр улаан армийн цэрэг татлагаас зугтан зайлж 1942 оны наймдугаар сард германы цагдаагийн газар сайн дураараа элсэн оржээ. Тэрээр тун идэвх зүтгэлтэй ажилласан учир удалгүй «Зондер баг СС—10—А»-д шилжжээ. Чухам ямар учраас фашистуудад алба хаах болсон тухай шүүх хурлын дарга түүнээс асуухад:

	— Хөнгөвтөрхөн мөртөө цалин ихтэй ажил олъё гэж үнэхээр бодож явсан юм гэж тэрээр ямар ч ичгүүр сонжуургүйгээр хариулж байжээ. 

	Речкалов, Пушкарев, Тищенко болон бусад хэрэгтнүүдийн нэгэн адил зөвлөлтийн иргэдийг мөрдөх, баривчлах, баривчлагдагсдыг манах зэргээр гитлерийн зандалчдын тушаасан бүхнийг гүйцэтгэж байжээ. Тэрээр зарим үед үхлийн машиныг танк эсэргүүцэх жалга руу авч явахад нь дагалдаж явж байсан гэж мэдүүлжээ. 

	Хэрэгтэн Г. Мисан фашистуудын гэмт хэргийг хэрэгжүүлэхэд багагүй үүрэг гүйцэтгэжээ. 1942 оны наймдугаар сард тэрээр германы цагдаагийн газарт сайн дураар элсэн орж 12 хонож байтал түүнийг «Зондер баг СС—10—А»-д шилжүүлсэн байна. Энд Мисан баривчлагдагсдыг тарчилган залхаан цээрлүүлэхэд харуулын үүрэг гүйцэтгэн оролцож байжээ. Тэрээр баривчлагдсан хүмүүсийг хордуулан алагч машинд хүчээр ачихад хэд хэдэн удаа оролцжээ. Мисан зөвлөлтийн иргэн Губскийг буудаж алах хүсэлт гаргаж өөрөө гүйцэтгэж байжээ. Ингэснээрээ тэрээр германы эрх баригчдад итгэл найдвар олсон учир удалгүй түүнийг гестапийн нууц тагнуулаар томилсон байна. 

	Хэрэгтэн И. Котомцев бол Тищенко, Пушкарев, Речкалов, Мисан нарын нэгэн адил этгээд мөн. Хуучин улаан армийн албан хаагч агсан, бас танхайрсан хэргээр хоёр жилээр шийтгүүлж байсан хэрэгтэн Котомцев 1942 оны есдүгээр сард сайн дураараа буун өгч олзлогдоод ийнхүү эх орноосоо урвасан байна. Котомцев зөвлөлтийн цэргийн олзлогдогсдын лагерьд байхдаа уг лагерийн дэргэдэх германы цагдаагийн газарт элсэн орж тэр оныхоо арван нэгдүгээр сард «Зондер баг СС—10—А»-д хүсэлтээрээ шилжин ирж зөвлөлтийн хүмүүсийг устгахад гестапийнханд идэвхтэй тусалж байжээ. Котомцев партизануудын эсрэг тэмцэх гурван удаагийн залхаан цээрлүүлэх экспедицэд оролцсон байна. 1943 оны нэгдүгээр сард тэрээр «Зондер баг СС— 10—А»-ийн залхаан цээрлүүлэх отрядын бүрэлдэхүүнд багтан Курундупе тосгоны Кремская суурин дахь партизануудыг мөрдөн баривчлан буудах ажилд идэвхтэй оролцжээ. Котомцевийн идэвхтэй оролцоотойгоор Кремская суурины партизануудтай холбоотой байсан Зөвлөлтийн 16 эх орончдыг дүүжлэн алсан байна. Энэ залхаан цээрлүүлэх экспедицийг гестапийн удирдагч Кристман өөрөө толгойлж байжээ гэдэг нь шүүхийн хурал дээр илэрчээ. 

	Дараа нь нэлээд ахимаг, үс нь бууралтсан М. Ластовин гэгч хүнийг байцаан асуулаа. Хуучин цагт нударган баян байсан тэр этгээд олон жилийн өмнө Краснодарт суурьшиж Березанскийн эмнэлгийн газарт ажиллаж байгаад германчуудыг орж ирмэгц тэдний дуулгавартай зарц нь болжээ. 

	Ластовин 1942 оны арван нэгдүгээр сард өвчтэй байсан 60 иргэдийг буудаж алахад гестапчуудын хамт оролцсон байна. Тэрээр гитлерийн зандалчдад ажил хийж өгөхдөө жинхэнэ алуурчны маягаар ажиллаж байжээ. Тэрээр нэг нутаг усны кубаньчуудаа ухсан нүхний аман дээр 4—5-аар нь эгнүүлэн зогсоож байгаад бууддаг байжээ. Түүний оролцоотойгоор зуу орчим краснодарчуудыг буудан алсан гэдэг нь тогтоогдлоо. 

	Гестапийн нууц тагнуул Ю. Напцокийг шүүх байцаав. Тэрээр «Зондер баг СС—10—А»-д сайн дураараа элсэн орж гестапийн шоронд хоригдож байсан зөвлөлтийн иргэдийг харгалздаг байжээ. Тэрээр олон удаа залхаан цээрлүүлэх экспедицэд явж партизанууд болон зөвлөлтийн бусад иргэдийг илчлэн устгахад идэвхтэй оролцсон байна. 1943 оны нэгдүгээр сард Напцокийн идэвхтэй оролцоотойгоор Гастагаевская суурины Курундупе тосгонд зөвлөлтийн хэд хэдэн эх орончдыг дүүжлэн алжээ. 

	Залхаан цээрлүүлэх энэ багт оролцож байсан хэрэгтэн И. Кладов, Г. Тучков, В. Павлов, И. Парамонов нар ч гэсэн багагүй «гавьяатай» этгээдүүд юм. 

	Шүүх таслах газар гэмт хэрэгтнүүдийн асуудлын дараа германы түрэмгийлэн эзлэгчдийн цуст харгислалыг нүдээрээ харсан 22 гэрчийн этгээдүүдийг байцаан асуулаа. 

	Гэрчийн этгээд Климоваг хамгийн түрүүнд байцаан асуухад тэрээр баривчлагдан, гестапийн зооринд мөрдөгдөж байх үедээ үзсэн харснаа ярив. 

	— Манай өрөөний эмэгтэйчүүдийг байцаан залхаасны дараа оруулж ирэхэд танихын аргагүй болсон байдаг сан. Байцаалтаас орж ирсэн нэгэн бүсгүйн ярьж байсан зүйл санаанаас огт гардаггүй юм. Германы цэргийн дарга нар түүний хувцсыг албадан тайлуулж ширээнд барьж хүлсний дараа эгшигт хайрцаг дуугарган түүнийг нэвсэртэл зоджээ. Дараа нь дахин байцаалт явуулсан боловч тэрээр ямар ч хэрэг хүлээгээгүй учир эгшигт хайрцгаа бас л дуугаргаж түүнийг зэрлэгээр жанчжээ. Иймэрхүү байдал хэдэн цаг үргэлжилсэн гэж Климова ярив. 

	Гэрчийн этгээд Головагийн мэдүүлгийг шүүх таслах газар анхааралтай сонслоо. Түүний хүү 17 настай, комсомолын гишүүн. Түүнийг гестапо баривчилснаас хойш Головатый хүүтэйгээ огт уулзаагүй. Гэвч түрэмгийлэн эзлэгчдийг Краснодарын газар нутгаас хөөн зайлуулагдсаны дараахан эцэг нь танигдмааргүй шахуу болтлоо тамлагдсан хүүгийнхээ хүүрийг танк эсэргүүцэхэд зориулан ухсан жалганаас олж авчээ. Түүний толгойн арьсыг духнаас нь дагз хүртэл нь үстэй нь хуулчихсан байсан. «Маш өтгөн сайхан үстэй байж бил ээ» гэж шивнэн хэлээд уйлж байсан. 

	Тэр жалганаас өөрсдийнхөө төрөл садан ойр дотно хүмүүсийгээ хайж олж байсан тухай гэрчийн этгээд Петренко, Коломийцев нар ярилаа. Гестапчууд Петренкогийн эхнэр, бага насны хоёр хүүхдийг нь, Коломийцевийн эхнэрийг баривчилсан ажээ. Тэдний өгсөн мэдүүлгээр жалганд олон мянган хүний, гол төлөв эмэгтэйчүүд, хүүхэд багачууд, өвгөд хөгшдийн хүүр байжээ. Гэрчийн этгээд Корольчук, Талащенко алуулсан хүмүүсийг хаядаг газраас төдий л холгүй амьдран суудаг байсан тул хордуулан алагч машин тэдний байшингийн дэргэдүүр явж өнгөрдөг байжээ. Нэг өдөр тэдний машин шаварт зоогдоход түүнийг дагалдан явж байсан фашистын зандалчид, тэдний гар хөл бологчид хүүрийг морин тэргээр зөөн жалганд хаяж байжээ. 

	Краснодар хотын Георгиевын сүмийн лам гэрчийн этгээд Ильяшев мэдүүлэг өгөхдөө:

	— Краснодар хотоос германчууд зугтан гарснаас хойш хоёр дахь өдөр надаас зурагчин Луганскийнхан оршуулгын ёс журмыг гүйцэтгэж өгөөч хэмээн гуйсан юм. Фашистын зандалчдад тамлагдан алуулсан ганц хүүгийнхээ хүүрийг дөнгөж авчирсан байлаа. Тэгэхэд ямар ч гэм буруугүй байсан мөртөө өөрийнхөө нутагт германы алуурчдын гарт амь насаа бүрэлгэн сүйтгүүлсэн орос хүмүүсийнхээ тухай бодоход өөрийн эрхгүй нулимс асгарч оршуулгын ёс журмыг ч гүйцэтгэж чадаагүй юм. Манай айлын бүсгүй Раиса Ивановна тэдний бузар гарт бас өртөгдсөн юм. Германчууд түүнийг хордуулж алсан байсан. Фашистуудын энд өдүүлсэн бүх гэмт хэрэг тэд чухам ямаршуу амьтад байсан бэ гэдгийг надад бүрэн ойлгуулсан юм. Энэ алуурчдыг үзэн ядаж, жигшин харааж байгаагаа гүйцэд илэрхийлэх үг над олдохгүй байна. Эд бол ёстой л зэрлэг араатнууд мөн гэдгийг би бүх дэлхийн өмнө, оросын ард түмний өмнө баталж байна гэж байжээ. 

	Гэрчийн этгээд Краснодар хотын больницын эмч Козельскийн мэдүүлгийг шүүхийн хуралд ирсэн хүмүүс зүрх шимшрэн сонсоцгоолоо. 

	Түрэмгийллийн анхны өдөр манай больницод герман эмч, жинхэнэ ёсоор нь хэлбэл гестапийн алуурч Герц ирсэн. Тэр хэн хэн гэгч, хэчнээн өвчтөн байгааг асуун сонирхсон. Наймдугаар сарын 22-нд больницын хонгилоор тахтай гутлын чимээ сонстов. Герцийн тушаалаар ерөнхий эмчийн өрөөнд больницын бүх албан хаагчид цугларлаа. Герц бүснээсээ гар буугаа тайлан авч ширээн дээр тавиад «та нарын дунд коммунистууд болон комсомолын гишүүд, еврей нар байна уу?» гэж оросоор хазгайдуухан асууж, эмч нарын дотор коммунист болон комсомолын гишүүд байхгүй гэдэг хариулт аваад «би герман офицер. Эндээс өвчтөнүүдийг зайлуулах үүрэг аваад байна. Дайны үед өвчтөнүүд байх ёсгүй гэж герман командлалын газар үзэж байгаа юм. Ойлгомжтой юу? Одоо би ажилдаа орно гэж байсан» хэмээн тэрээр өгүүлжээ. 

	Больницын албан хаагчдыг цуглуулж байхад хордуулан алагч машин ажлаа эхэлчихсэн байжээ гэдгийг Козельский хашаан дотор гармагц ойлгожээ. Өвчтөнүүд эхлээд чухам юу болж байгааг огт мэдсэнгүй германчууд тэднийг өөр больниц руу аваачиж байгаа юм гэж хуурсан боловч тэд эцэст нь бүгдийг сайн ойлгожээ. Машиныг пиг дүүртэл ачаалж байв. Хэдхэн цаг болоод л дараагийн ээлжээ авахаар машин эргэж ирж байжээ. 

	Березанийн эмчилгээний газарт болсон өөр нэгэн золгүй явдлын тухай гэрчийн этгээд Мохно ярихдаа:

	 

	«Нэг өдөр, германы цэргийн дарга манай эмчилгээний газар орж бүх өвчтөнүүдийг хашаан дотор гаргахыг шаардсан. Эсэргүүцсэн хүмүүсийг фашистууд зодож, гарыг нь мушгиж хордуулан алагч машин руу хүчээр чихэж авч явсан. Энэ ажил тэр өдөр хэд хэдэн удаа давтагдсан. Ерөнхийдөө, Березанийн эмчилгээний газраас 320 өвчтөнүүдийг баривчлан авч тэндээс таван километрийн зайд оршдог байсан танк эсэргүүцэх том жалганд аваачин булсан»

	 

	гэжээ. 

	Гитлерийн зандалчдад баривчлагдаж хордуулан алагч машинд бусдын хамт ачуулж байсан боловч авхаалж самбаатай байдал, тэсвэр хатуужлынхаа ачаар амьд үлдэж чадсан гэрчийн этгээд Котов бүхнийг нотолж өглөө. 1942 оны наймдугаар сарын 22-нд Котов урьд эмчлүүлж байсан хотын гуравдугаар эмнэлэгт эмнэлгийн магадалгаагаа авахаар иржээ. Түүнийг хашаан дотор орж ирэхэд тэнд зогсож байсан хар саарал кузовтой том машин түүний нүдэнд нэг л эвгүй харагджээ. Котов энэ машиныг хараад дөнгөж хоёрхон алхтал гитлерийн нэгэн цэрэг түүнийг араас нь барин авч машин руу түлхэн оруулмагц хаалга нь хаагдаж машин хөдөлснийг Котов ухаарлаа. Хэдхэн минутын дараа дотор нь муухай оргиж ухаан алдмаар болоход нь Котов урьд химийн хорт бодисоос урьдчилан хамгаалах курст суралцаж байсны хувьд чухам юу болж байгааг ухааран ойлгож, ямар нэг утаагаар хордуулан алж байна гэдгийг мэджээ. Тэгмэгц өмсөж байсан цамцаа маш түргэн тайлж ураад шээсээрээ норгон ам хамар луугаа чихэж амжсан байна. Амьсгалахад арай л хөнгөвтөр болсон боловч ухаан алджээ. Тэрээр нүхэн дотор бөөн хүүрэн дунд хэвтэж байхдаа ухаан орж тэндээс арай ядан гарч мөлхсөөр гэртээ хүрсэн ажээ. 

	Фашистын түрэмгийлэн эзлэгчид зөвлөлтийн хүүхэд багачуудыг зэрлэгээр сүйтгэн алж байсан тухай орон нутгийн хүүхдийн больницын ажилчин гэрчийн этгээд Иноземцева шүүхийн хурал дээр ярилаа. 

	Энэ больницод 42 хүүхэд эмчлүүлж байсан юм. Гэтэл хордуулан алагч машин энд бас л иржээ. 1942 оны есдүгээр сарын 13-нд Эрих Мейер, Якоб, Эйкс нарын зэрэг хэсэг герман офицерууд больницод ирсэн байна. Тэд больницод хэд хоногоор байж бүх тасгуудаар эргэлдэн өвчтэй хүүхдүүдийг мөрдөн хянаж байжээ. Гэрчийн этгээд есдүгээр сарын 23-нд жижүүрт гарахдаа больницын хашаанд гаднах байдлаараа ачааны вагонтой адил хар саарал том машин байсныг харжээ. Өндөр нуруутай нэгэн герман тус больницод хэчнээн хүүхэд хэвтэж байгаа ба ямар яс үндэстэн болохыг асуужээ. Энэ нь хүнийг тарчилгагч хамгийн хэрцгий этгээд, гестапийн алуурчдын нэг, германы гестапийн офицер «Доктор» Герц гэгч байсан ажээ. 

	Герцтэй хамт ирсэн цэргүүд түүний тушаалаар хүүхдүүдийг машинд ачиж эхлэв. Эмнэлгийн албан хаагчдад хүүхдүүдийг Ставрополь руу аваачиж байгаа юм гэсэн боловч хувцас өмсгөхийг зөвшөөрөөгүй байна. 

	Хүүхдүүд зөвхөн богино өмд, ханцуйгүй дотуур цамцтай байжээ. Тэд эсэргүүцэж, туслалцаа дэмжлэг гуйж эмч сувилагч нарынхаа гараас нь тавихгүй зуурч байхад фашист Герц сахлаа хөдөлгөн инээмсэглэж байжээ. Удалгүй хордуулан алагч машины үүд хаагдаж, мотор нь асаж халуун утаагаа тусгай хоолойгоор тавихад хүүхдүүд бачимдаж хордуулан алагч машины ханыг нүдэн байв. Энэ машины араас гестапынхныг суулгасан хөнгөн тэрэг дагалдлаа. Тэд 20—25 минутын дараа буцан ирж архидацгаажээ. 

	— Энэ жижиг хүүхдүүд, тэдний дунд дөнгөж ойдоо хүрч байгаа нялх амьтад ч байсан юм шүү, тэд ямар нэг золгүй бөгөөд аймшигт явдал болох нь гэдгийг зөгнөн мэдсэн юм шиг уйлж орилж байсныг би хэзээ ч мартдаггүй» гэж Иноземцева хэллээ. 

	Фашистын түрэмгийлэн эзлэгчдийг Краснодараас хөөн зайлуулсны дараа хүүхдүүдийг булж байсан тэр газрыг илрүүлэн олсон юм. Орон нутгийн больницын тамга тэмдэг бүхий өмд майктай байсан хүүхдүүдийн хүүр бараг зуурмаг шавар шиг болчихсон байжээ. Шүүх таслах газар эдгээр зүйлийн заримыг эд мөрийн баримт болгон хэрэгт хавсаргасан байв. 

	— Фашистуудыг Краснодараас зугтахын өмнөхөн манайд нэг танихгүй хүн арай ядан мөлхсөөр орж ирсэн юм. Энэ нь дайнд олзлогдсон улаан цэрэг, узбек хүн байсан. Германчууд гестапийн байшинг шатаахад тэрээр байшингийн доод давхраас арай ядан зугтаж гарсан бололтой байлаа. Бид түүнийг хооллож ундлаад, амраахаар хэвтүүлсэн боловч тэрээр удалгүй талийгаач болчихсон юм. Улаан армийн энэ цэрэг цул шарх болчихсоноос гадна түлэгдчихсэн эрүүний нь яс хугарч хажуу тийш яйжийчихсан байлаа. Тэрээр, шоронд 40 хоригдол байснаас би ганцаар амьд үлдээд байна. Үлдсэн нөхөд маань цөм шатсан гэдгээ дөнгөж хэлж амжсан юм даа» гэж гэрчийн этгээд Рожкова ярьж байлаа. 

	Гэрчийн этгээд Гажик хамгийн сүүлд мэдүүлэг өгөв. Тэрээр гестапийн байрлаж байсан байшинтай зэргэлдээ амьдарч байсан тул тэнд юу болж байсныг ихэвчлэн гудамж цэвэрлэж байхдаа ажиж амжсан ажээ. 

	— Байшингийн доорх хонгилоос эмэгтэйчүүдийн хашхирах, хүүхдүүдийн орилох дууг би үргэлж сонсдог байлаа. Хоригдлууд маш өрөвдмөөр байдлаар «балга ус ч гэсэн өгөөч» гэж гуйдаг байсан юм. Харуулын анхаарлыг тэндээс сарних үед би тэдэнд цонхны нүхээр аяга ус буюу талхны хэлтэрхий өгчхөж амждаг байсан. Тэгэхэд «Битгий цөмийг нь уучих, битгий цөмийг нь уучих, надад жаахан үлдээгээрэй» гэж хүүхдүүдийн орилолдох дуу сонсогддог байж билээ. Хоригдлуудыг хордуулан алагч машинд хэрхэн суулгаж байсныг би хашааны завсраар харж байсан юм. Чухам юу болох гэж байгааг нь мэдэхгүй байсан таван настай нэгэн охин, ээжийг нь фашистууд энэ муухай зэвүүн машин руу чирэн оруулж байхад «Ээж ээ, би тантай цуг явъя л даа» гэж орилоход германы нэгэн офицер халааснаасаа жижиг савтай юм гарган дотор нь байсан хор бололтой нэг зүйлээр охины уруулыг тосолж түүнийг дуугүй болгочхоод машины кузов руу хаячхаж байсныг би харсан юм» гэж тэрээр ярьж байлаа. 

	Гэрчийн этгээдүүд шүүх таслах газрын байцаалтад мэдүүлэг өгсний дараа шүүх эмнэлгийн мэргэжилтнүүд тогтоолоо танилцууллаа. Түүнийг доктор В. И. Прозоровский уншлаа. Германы фашистуудын булаан эзлэгчдийн гарт өртөгдсөн хүмүүсийн хүүрийг задлан шинжлэхэд дараах зүйлийг тогтоох боломж олдлоо гэж тэрээр мэдэгдлээ. Нүхэн дотор байсан хүүрүүд бүхэл бүтэн овоо болчихсон байсан ба тэдний нэг хэсэг нь дээш доош харж гар хөлөө ийш тийш нь сарвайлгасан хэвтээ байдлаар, нөгөө хэсэг нь суугаа буюу зогсоо байдлаар хаягдсан байв. Алагдсан хүмүүсийн гар, хөл, толгой нь бие биеийнхдээ дарагдсан учир алив нэгэн хүний хүүрийг олохын тулд хэд хэдэн хүүрийг заавал ухаж гаргахад хүрч байлаа. Энэ бүхэн нь алагдсан хүмүүсийн хүүрийг нүхэнд ямар ч эмх журамгүй хаялан, булж байсан гэдгийг нотолж байна. Эрэгтэй, эмэгтэйчүүд болон хүүхдүүд (тэдний дотор хөхүүл)-ийн хүүрийг тэд дүрмийнхээ дагуу ямар ч хувцасгүй хаясан байв. Зарим тохиолдолд хувцас олдоход эсвэл удаан хугацаагаар эдлэгдсэн дотор өмд буюу эсвэл хуучин гадуур хувцас байсан нь илт мэдэгдэж байлаа. Зарим нүхнээс хүмүүсийн хүүрээс гадна модон хөл (хиймэл), гэр ахуйн зүйлс (сагс, шил гэх мэт) гарч байжээ. Бүх хүүрийн тоог тогтоон гаргахад маш бэрхшээлтэй байсан ба 1943 оны гуравдугаар сарын 1-нээс зургаадугаар сарын 26-ны өдрүүдэд түүнээс 623 хүний хүүрийг эвлүүлэн олж шинжилгээ хийсэн. Хүмүүсийн амь үрэгдсэн шалтгаан нь 524 тохиолдолд нүүрстөрөгчийн ислээр хордсоноос, 100 шахам тохиолдолд толгой буюу цээжин биед бууны шарх олсноос боллоо гэдгийг шүүх эмнэлэг, шүүх-хими болон шүүх спектерийн шинжилгээнүүд маргашгүйгээр тогтоон нотолсон юм. 

	Мөрдөн шүүх ажиллагаа үүгээр төгслөө. Улсын яллагч, өмгөөлөгчийг үг хэлсний дараагаар шүүх, хэрэгтнүүдэд сүүлчийнхээ үгийг хэлэх эрх олголоо. Хэргийн баримт баталгаа няцаагдашгүй байсан учир бүх хэрэгтнүүд эх орноосоо урван тэрслэгч үйл ажиллагаагаа хүлээн зөвшөөрсөн юм. Бид зөвхөн нацистуудад хууртагдсан хүмүүс гэж нотлохыг хичээсэн тэдний оролдлого танхим дахь хүмүүсийн эрс дургүйцлийг хүргэв. Энэ нь ч ойлгомжтой. Хэмжих хэрэгслийн заводын дэргэд байсан зүүдэнд ором тэр аймшигт нүхийг нүдээрээ үзэж бүх байдлыг сайн мэддэг байсан тэр хүмүүс, өөрсдийнхөө үр хүүхэд, эцэг эхийн бие цогцсын өчүүхэн боловч хэсгийг тэндээс олж авсан тэр хүмүүс тэр танхимд сууж байсан юм.

	 

	* * *

	 

	ЗСБНХУ-ын Дээд Зөвлөлийн Тэргүүлэгчдийн газрын 1943 оны дөрөвдүгээр сарын 19-ний өдрийн зарлигийг үндэслэн цэргийн шүүх таслах газар В. Тищенко, И. Речкалов, Н. Пушкарев, Ю. Напцок, Г. Мисан, И. Котомцев, И. Кладов, М. Ластовина нарыг дүүжлэн алах, И. Парамонов, Г. Тучков, В. Павлов нарыг тус бүр 20 жилийн хугацаагаар цөллөгт явуулж хүнд хүчир ажил хийлгэх ял оногдуулахаар тогтоолоо. 

	Шүүхийн шийдвэрийг танхимд цугларагсад нижигнэтэл алга ташиж хүлээн авлаа. Фашистуудын гар хөл бологчдод оногдуулсан шийтгэлийг 1943 оны долоодугаар сарын 18-ны өдрийн 13 цагт Краснодар хотын талбайд ёсоор гүйцэтгэхэд тэнд 50 мянга шахам хүмүүс цугларсан байлаа. 1943 оны долоодугаар сарын 19-ний өдрийн «Правда» сонин: «Гитлерийн алуурчид, тэдний гунигт зарц нарын сүйрэл» гэсэн тэргүүндээ «Краснодар хотын талбайд гитлерийн дээрэмчдийн зарц урван тэрслэгч 8 гэмт хэрэгтнүүдэд оногдуулсан шийтгэлийг долоодугаар сарын 18-нд ёсоор болголоо. Өөдгүй муу амьтад өөрсдийнхөө өчүүхэн амьдралыг бузар үхлээр дуусгалаа. Тэдний жинхэнэ эзэд гитлерийн алуурчид ч хатуу шийтгэлээс зайлж чадахгүй нь лав. Орос, украйн, белорусс болон ЗСБНХУ-ын бусад ард түмнийг тарчилган зовоогч фашистуудын бүх зэрлэгүүдэд хатуу шийтгэл заавал оногдох болно...» гэж бичжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1978 оны хэвлэл “ЗАЙЛШГҮЙ ШИЙТГЭЛ” номын ГАРЧИГ

	Ю. СЕМЕНОВ — Локкартын хуйвалдаан

	B. ХОМЧЕНКО — Тэд ард түмний зүрх сэтгэлийг шархдуулав

	Н. ПОЛЯКОВ — Зөвлөлтийн шүүх Савинковын хэргийг тасалсан нь

	Н. СМИРНОВ — Бакугийн комиссаруудын амь насыг бусниулсан хэрэг

	В. ШАЛАГИНОВ — Атаман Анненковын сүйрэл

	П. КАМЕРОН — Муэтдин, Рахманкулын дээрэмчдийг устгасан нь

	Е. САМОЙЛОВ — Цагаантны цэргээс фашизмд

	Н. ЧИСТЯКОВ — Семеновынхныг бут ниргэсэн нь

	Г. ГЛАЗУНОВ — Энэ явдал Краснодонд болсон юм

	М. ТОКАРЕВ — Битүү хориглолтод байхдаа

	Н. МАЙОРОВ — Краснодарын шүүх ажиллагаа

	Ф. ТИТОВ — Тангаргаасаа няцагсад

	М. КАРЫШЕВ — Бункерийн сүүлчийн өдрүүд

	C. МИРЕЦКИЙ — Фельдмаршалын хувцастай гэмт хэрэгтнүүд

	A. АНАНЬЕВ — Анчупанийн толгодод болсон эмгэнэлт явдал

	Ф. ТУЛИНОВ, B. БЕЛЯЕВ — Гвардийн гудамжинд болсон гэмт хэрэг

	И. РУБИНШТЕЙН — Агаарын тагнуул

	В. СМОЛЬНИКОВ — Давж заалдах эрхгүй

	В. МИХАЙЛОВ — Хариу шийтгэл

	 


1978 оны хэвлэл “ЗАЙЛШГҮЙ ШИЙТГЭЛ” номын Хэвлэн нийтлэлийн мэдээлэл

	ЗАЙЛШГҮЙ ШИЙТГЭЛ

	 

	(Эх орноосоо урвагчид, фашистын алуурчид, империалист тагнуулын газрын төлөөлөгчдийг ялласан шүүх ажиллагааны материал дээр тулгуурлан энэ номыг бичжээ). 

	 

	УЛСЫН ХЭВЛЭЛИЙН ГАЗАР

	Улаанбаатар

	1978

	 

	НЕОТВРАТИМОЕ ВОЗМЕЗДИЕ

	 

	Орос хэлнээс орчуулсан Н. Пүрэвжав

	Орчуулгын редактор Д. Дашдаваа

	 

	Зураач Г. Актив

	Уран сайхны редактор Д. Сандагдорж

	Хянагч Д. Болд, Ө. Шаравдорж

	 

	Өрөлтөд 1977 оны 8-р сарын 22-нд

	Хэвлэлтэд 1977 оны 11-р сарын 15-нд

	 

	Цаасны хэмжээ 84х108 1/32. 

	X. х. 12,25

	X. н. х. 20,58 

	Т. х. 20,09 

	 

	Хэвлэсэн тоо 8300

	 

	Хэв. газ. № 47/77

	Зах. № 256

	 

	Үнэ 6 тө 70 мө

	 

	Улсын Хэвлэлийн Газар, 

	Улаанбаатар, Элдэв-Очирын гудамж, 7. 

	 

	Сүхбаатарын нэрэмжит Хэвлэлийн комбинат

	Улаанбаатар, Сүхбаатарын талбай, 2. 

	 

	34 М (09)

	Г 931

	 

	1-10

	18-76


cover.jpeg





images/image.png





images/image-1.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






